
Լոռու մարզպետ Արթուր Նալբանդյանի շնորհավորական

խոսքը Ալավերդի քաղաքի օրվան նվիրված

տոնակատարության ժամանակ

 18.07.2013թ.

Սիրելի  համաքաղաքացիներ,

Թանկագին բարեկամներ, հյուրեր:

Այսօր մեր  քաղաքի  օրն  է:  Իսկ  դա  նշանակում  է սա այս  բնաշխարհում

ծնված մեր ապուպապերի,  մեր  ծնողների և  մեր  որդիների՝ բոլորիս նվիրական

տոնն է:

Մի  հին  ու  բարի  երգ  կար,  որն  սկսվում էր հարցով,  թե՝ ինչի՞ց է սկսվում

հայրենիքը:  Համոզված եմ,  որ  բոլոր  ալավերդցիները կհամաձայնեն  ինձ  հետ,  եթե

ասեմ, որ արդեն  շուրջ 3000  տարի  է, ինչ այս  լեռնաշխարհի  բնիկներիս համար մեր

հայրենիքն սկսվում  է այն  քուրայով, որտեղ մեր  լեռների ժայռաբեկորներից ձուլում

ենք  ոսկի, արծաթ, պղինձ, երկաթ: Մեր  ժայռերը այդ  քուրայում դարձել են գութանի

խոփ՝ մեր  սարալանջերը  հերկելու և  քարից  հաց  քամելու համար, դարձել  են  զենք՝

մեր  բերքն  ու  բարիքը, մեր  օջախները պաշտպանելու  համար: Իսկ  ազնիվ  մետաղի

հարստությամբ մենք  կառուցել  ենք ուխտատեղիներ, վանքեր  ու  տաճարներ, որոնց

ամեն  մի  խոյակը համաշխարհային  ճարտարապետության գոհարների  շարքին է

դասվում: 

Մեր  բնաշխարհում  խոյացած այս ձեռակերտ  հուշարձանները՝ Սանահինի,

Հաղպատի,  Ախթալայի,  Օձունի վանքերը,  հնադարյան  կամուրջները,  արդեն 760

տարեկան  Սանահինի  աղբյուրը,  հարյուրավոր  խաչքարերը իրավունք  են  տալիս



մեզ  ասելու,  որ  Ալավերդին ու  նրա  շրջակայքը հայ  ժողովրդի  պատմության

քարակերտ  մատյանն են:

Ուստի, մենք  իրավունք  ունենք հպարտանալու  և  ասելու, որ  Ալավերդու  օրը

նախորդ  և  ներկայիս  սերունդների  տոնն է, որը  մենք  նշում  ենք վաստակած

հպարտությամբ ու  մեծ արժանապատվությամբ:

Մենք  սիրում  ենք  մեր քաղաքը, որովհետև նա  ծննդավայր է  ու  հայրենիք:

Մենք  սիրում  ենք  մեր քաղաքը, որովհետև նա  արարողների  քաղաք է:

 Մենք  սիրում  ենք  մեր քաղաքը,  որովհետև նա  հանքափորի,   ձուլողի,

կառուցողի, երկրագործի, հայրենիքի  պաշտպան-զինվորի քաղաք  է:

Շնորհավոր տոնդ, սիրելի  քաղաք:

Շնորհավոր տոնդ, սիրելի  ալավերդցիներ:


